
1.1. GIZA GARAPENA

Ezagutza eta baloreak sustatzen dituen 
giza garapenerako hezkuntza

Giza garapenak ezinbestekoak dituen eza-
gutza eta baloreak sustatu behar ditu euskal hez-
kuntza sistemak, giza garapen osorako hezkuntza 
helburu nagusirako bidean.

Izan ere, hezkuntza alorreko eztabaida eta 
gogoetagai klasiko bat du muin-muinean galde-
ra-erantzun honek: zer lortu nahi dugu hezkun-
tzaren bitartez?; pertsonaren formazioa ote da 
lehentasuna?, edo herritarraren eta gizartearen 
dimentsio ekonomikorako (lanbidea, enplegua…) 
baliagarria izango den prestakuntza?

Abiapuntu horrez gain, bada beste arra-
zoibide bat estu-estu lotzen zaiona galdera-eran-
tzunari: baloreez hitz egiterakoan, haien ahalmen 
eraldatzaileari erreparatu behar diogu ezinbestez, 
hori baita, funtsean, eskolaren zeregin nagusieta-
riko bat: gizartea eraldatzea, balio egokiak landuz.

Balore horiek zehazteko garaian, hiru mul-
tzotan sailka ditzakegu, haien edukiaren ara-

bera: 1) pertsonari dagozkienak; 2) gizarteari 
dagozkienak; eta 3) lanbideari edo garapen 
profesionalari dagozkienak. Garbi dago, era be-
rean, balore-ildo horiek guztiz loturik doazela, ez 
baitago formatutako gizakirik norbera izaten ez 
dakienik, eta, aldi berean, gizarte batean elkar-
bizitza mamitzen ez dakienik, eta ogibide batean 
jarduten ez dakienik.

Ikuspegi horretatik abiatuta lehenetsi behar-
ko ditu euskal hezkuntza sistemak, bere prozesu 
osoan zehar, etengabean landuko dituen balore 
nagusiak, kontuan izanda eskolaren (hau da, he-
zuntza sistemaren) ahalmen eta baliabideak beti 
mugatuak izango direla. Urrats bat gehiago ema-
nez, hiru lerrotan bil litezke baloreak, eskolako 
lanketaren ikuspegitik: 

• �Gizartearen baloreak lantzea: ahalegina, 
elkartasuna, ekintzailetza, berrikuntza, 
prestakuntza, konpromisoa, modernita-
tea.

• �Bizikidetza lantzea eremu guztietan, ge-
nero-berdintasuna barne.

• �Iraunkortasuna balore gisa txertatzea.

1. ERRONKAK

Euskal hezkuntzaren erronkak XXI. mendeko lehen laurdenean

XXI. MENDEKO HEZKUNTZA:

Baloreen lanketa horretan, eta ezagutza-
ri dagokionez, Europako hezkuntza estrategiei 
jarraitu behar zaie, beti ere eredu humanistago 
baten arabera, giza garapenaren alderdi etiko, 
kultural eta ekologikoak kontuan hartuta.

Hezkuntza-estrategien alorrean, berriz, ho-
nako jarraibideok zaindu beharko lirateke:

• �Aukera-berdintasuna eta zuzentasuna 
bermatzea, bizitza osoan zehar mamitu 
behar den hezkuntza prozesu batean.

• �Transmititzen den ezagutzaren erabilga-
rritasuna eta atsegingarritasuna zaintzea.

• �Ezagutza-langileen profila era egokian 
zehaztea.

• �Adimen emozionalaren inguruko trebeta-
sunak lantzea.

• �Eskola, etxe eta lantokiaren zeregina 
partekatzea, trebetasunak eta baloreak 
transmititzerakoan.

1.2. ZIENTZIA ETA TEKNOLOGIA

Oinarrizko kultura zientifiko-teknologi-
koa transmititzen eta sustatzen dituen hez-
kuntza

Oinarrizko kultura zientifiko-teknologikoa 
transmititu eta sustatu behar du euskal hez-
kuntzak, ez bakarrik lehiakortasunak eta euskal 
enpresak edo sistema teknologikoak derrigorrez-
koa dutelako alor horietako prestakuntza egokia 
hezkuntzaren maila guzietara zabaltzea, baizik 
eta, aurreko atalaren ildo bertsutik, ezinbeste-
koa delako, eskolaren eta hezkuntzaren ikuspegi 
eraldatzaile batetik, iritzi kritikoa sustatu eta za-
baltzea, eta horrek espiritu zientifikoaren garapen 
sendoa eskatzen du (frogetan oinarrituriko irizpi-
deak izatea, zorrotz jokatzea…).

Azterketen arabera, euskal hezkuntzak de-
fizit zientifiko-teknologiko bati aurre egin behar 
dio, eta, horrekin batera, baita espezializazioa-
ren erronkari ere. Bi ildotako lanari heldu behar 
zaio, ikuspegi horretan: 1) lehen hezkuntzako 
irakasleen prestakuntza zientifiko-teknologikoa 
etengabean eguneratzea; eta 2) eskola eta eza-
gutza-langileen orientaziorako ahalmen eta trebe-
tasuna lantzea.

Alor honetako lanketa praktikoari begira, 
hainbat orientabide nagusi gauzatu beharko litza-
teke:

• �Etengabeko ikaskuntzaren kultura mami-
tzea, ikuspegi humanistikoa eta garapen 
iraunkorraren helburua baztertu gabe, eta 
kontuan izanik ezagutza guztiak direla ba-
liagarriak edozein alorretan aritzeko. Era 
berean, bikaintasunerako aukera duten 
ikasleei baliabide egokiak eskaintzea ere 
lehentasunezkoa da.

• �Zientzia eta teknologiarekiko ikasleen 
sentiberatasuna lantzea hezkuntzaren 
lehen urratsetatik hasita, “egin, ekin, iker-
tu” baloreak transmitituz eta bultzatuz.

Azterketen arabera, euskal hezkuntzak 
defizit zientifiko-teknologiko bati aurre 
egin behar dio, eta, horrekin batera, 
baita espezializazioaren erronkari ere. 
Bi ildotako lanari heldu behar zaio, 
ikuspegi horretan: 1) lehen hezkuntzako 
irakasleen prestakuntza zientifiko-
teknologikoa etengabean eguneratzea; 
eta 2) eskola eta ezagutza-langileen 
orientaziorako ahalmen eta trebetasuna 
lantzea.

• �Hezkuntza maila bakoitzaren (unibertsi-
tate, lanbide hezkuntza, gainerako hez-
kuntzak…) eginkizunak ongi zehaztu, 
ordenatu eta bateratu behar dira. Arreta 
bereziz tratatu behar da, eremu zientifi-
ko-teknologikoan, lanbide hezkuntzaren 
eginkizuna, bere espezifizitateak hala es-
katzen baitu.

1.3. EBALUAZIO ETA HOBEKUNTZA

Ebaluazioaren kultura hobekuntzarako 
erreminta gisa baliatzen duen hezkuntza

Euskal hezkuntzak bere baitan tinko txertatu 
behar du ebaluazioa, hobekuntzarako bide mo-
duan eta hezkuntza-bikaintasunerako bidean, ira-
kaskuntzaren ebaluazioa ezinezkotzat jo ohi duen 
inertzia gaindituta.

Hala ere, ebaluazioak eta ho-
bekuntzak aldez aurretik finkaturiko 
norabide jakina izan behar dute 
jomuga. Hau da, zentzuzko ebalua-
zioa eta hobekuntza bideratu ahal 
izateko, zehaztu behar da, lehenik 
eta behin, nolakoa nahi dugun gi-
zartea, pertsona, gizartekidea, eta, 
era berean, zer-nolakoa izango den 
pertsona horren ogibidea.

Era berean, ebaluazioaren 
parametroak argitu eta zehaztu 
behar dira, ebaluazioak dimentsio 
etikoa ere baduela kontuan izanda, 
eta pertsonen ibilbidean nahiz egi-
tasmoetan eragiten duela jakinik. 
Ez baita ahaztu behar ebaluazioak 
ez dituela soil-soilik ikasleak eta es-
kola konprometitzen, baita familiak, 
arautzaileak eta legegileak ere. Bes-
tela esanda, hobekuntzaren ikus-
pegitik gauzatzen den ebaluazioa 
gizarte-erantzukizun ariketa bat da, 
eta, hezkuntza-komunitateaz gaindi, 
gizartearen gune nagusietan zehar 
hedatzen du bere eragina.

Bestalde, eta euskal curri-
culumaren ebaluazio-sistema pro-
pioa abiarazterakoan, lortu nahi 

den arrakasta-maila, sortzen den balio gehitua 
eta arrakastaren osagaiak identifikatu behar di-
ra, praktika arrakastatsuak identifikatuz eta haiek 
oker ari direnentzako eredutzat eskainiz. Horre-
tarako, bertako kudeaketa eredu propioen es-
karmentua baliatu beharra dago. Era berean, 
gaur ezagutzen ditugun ebaluazio tresnez gain, 
sorkuntza, berrikuntza eta iritzi kritikoaren osae-
rarekin loturikoak sortu behar dira.

Alor honetan, alboratu ezin den eztabaida-
gaia sortzen da gogoetaren gune-gunean: eba-
luazioaren garaian, norainokoa behar du izan 
herri erakundeen lidertzak, eta norainokoa ikaste-
txearen autonomiak?

1.4. IDENTITATE KULTURALA

Eleaniztasunetik eta kul-
tur-artekotasunetik euskal kultu-
ra eguneratzen duen hezkuntza

Euskal hezkuntzak bere-be-
rea, funtsezkoa du euskal kultu-
ra eguneratzearen zeregina, eta, 
gaurko mundu globalizatuak ha-
la aginduta eta euskal gizartea-
ren beraren ezaugarri berriek hala 
eskatuta, eleaniztasun eta kul-
tur-artekotasunaren arragoan gori-
tu beharko du garaiak eta geroak 
ezinbestekoa duten euskal kultur 
identitate anitzaren aleazioa, sus-
traietatik datozen zainak etenik ga-
be modernitateraino luzatuz.

Euskal gizarteak bere baita-
koa du, oso, aniztasuna (lurralde 
batetik bestera, lurralde bakoitza-
ren barruan…). Ezinbestekoa du, 
beraz, aniztasuna baloretzat har-
tzea eta, era berean, euskal herri-
tarrak ikuspegi integratzaile batetik 
jokatzen saiatzea.

Euskal identitatearen arda-
tzak (luzaroan euskara eta aber-
tzaletasunarekin lotuak) erlatibizatu 
behar dira. Horrekin batera, euskal 
kultura eraberritu, eguneratu, etor-
kizunera proiektatu beharra dago. 

Euskal hezkuntzak 
bere-berea, funtsezkoa 
du euskal kultura 
eguneratzearen 
zeregina, eta, gaurko 
mundu globalizatuak 
hala aginduta eta 
euskal gizartearen 
beraren ezaugarri 
berriek hala eskatuta, 
eleaniztasun eta 
kultur-artekotasunaren 
arragoan goritu 
beharko du garaiak eta 
geroak ezinbestekoa 
duten euskal kultur 
identitate anitzaren 
aleazioa, sustraietatik 
datozen zainak etenik 
gabe modernitateraino 
luzatuz.

Aldi berean, euskara eta euskal kultura tradiziona-
la bereganatu behar dituzte belaunaldi berriek, era 
naturalean, baina, horrekin batera, mundura ireki 
beharra dago euskal kultura ere, modernoago, ga-
raikideagoa izateko, eta, horretarako, euskal herri-
tar berriekiko lankidetza behar dugu, bizikidetzak 
ezinbestekoa baitu haien ekarpenaren eta berta-
kotasunaren arteko dialektika sortzailea.

Azken batean, gizarte kohesioa bermatu 
eta kultur identiate propioa inguru kultur-anitzean 
integratuko duen hezkuntza eleanitzak hizkuntza 
eskubideei era praktikoan eutsi behar die: hau da, 
euskara ardatz nagusitzat hartu eta haren bizirau-
pena bermatu behar du, era berean Euskadiko 
beste hizkuntzak modu egokian trataturik eta hi-
rugarren hizkuntza modu eragingarrian txertaturik.

Kultur-artekotasunaren lanketa praktikoa-
ren inguruko gogoetan, indar handiz ageri da 
eztabaidagai mamitsu bat: norainokoa behar du 
izan hizkuntza helburuen eta tokian tokiko egoera 
soziolinguistikoaren arteko lotura?; helburu orokor 
bakarra eta tokian tokiko estrategiak behar dira?, 
edo egokiagoa ote da helburu orokorrak ere to-
kian tokiko ezaugarri soziolinguistikoen arabera 
modulatzea?

1.5. AKORDIOA

Adostasun politiko eta sozial zabala 
duen hezkuntza

Euskal hezkuntza sistema iraunkor batek 
ezinbestekoa du akordio politiko eta sozial zabal 
dinamikoa, Euskal Autonomia Erkideagoaren mar-
koan, eta alderdi politikoek eta herri erakundeek 
bideratu beharko lukete horretarako prozesua. 
Hau da, hezkuntzaren gaia euren lehentasune-
tan txertatu beharko lukete, agenda politikoaren 
ezinbesteko osagarri gisa. Garbi dago, hala ere, 
eragile sozialek ere badutela akordiorako bidean 
funtsezko eginkizun zehatzik.

Akordio horrek gutxieneko baldintza sendoak 
eskaini beharko lituzke, eta luzarorako, eta lehenta-
sun partekatuak edo komunak zehaztea eta katalo-
gatzea litzateke haren bideko lehenbiziko urratsa.

Akordioa, jardun jarraituan oinarrituta, na-
gusiki hizkuntza, IKT eta bizikidetzaren alorretan 
mamitu beharko litzateke, eta ikastetxea indar-
tzearen ikuspuntutik abiatuta, identitate propioa 
duen hezkuntza publikoaren zerbitzua garatu eta 
babesteko sinergiak landuko lituzke.

2.1. GIZARTERAKO HEZKUNTZA

Hezkuntzaren xedea finkatzeko jardun kla-
sikoetan giza garapenaren aldeko norabidea eta 
ogibidearen aldekoa lehiatu badira ere, bi norabi-
de horiek, bateragarriak izateaz gain, batera gau-
zatu beharrekoak dira.

Batasun hori, bestalde, hezkuntza-prozesu 
osoan zehar mamitu beharra dago, etengabe-
ko jardun jarraitu batean. Jardun horren oinarria 
liratekeen baloreek, gutxi eta ondo hautatuak 
izan behar dute: batetik, euskal curriculumean 
agertzen direnak; beste batetik, giza portaeren oi-
narrian dauden askatasuna, elkarbizitza eta eran-
tzukizuna, generoen arteko berdintasunarekin 
batera; eta, aurreko guztien alboan, ekintzailetza.

2. HELBURUAK

Erronka horiei aurre egiteko helburuak

Aparteko garrantzia du irakasleek 
ikasleengan jakin-mina sortzen eta 
areagotzen asmatzeak, hala nola 
horretarako metodologia egokia 
hautatzeak eta hura trebetasunez 
baliatzeak. Irakaskuntza eta ikaskuntza 
prozesuan giltzarria da, beraz, 
irakasleak helburu horiek lortzeko 
prestatzea. 

Hezkuntzaren egitekoaz gaindi, arreta be-
rezia eskaini behar zaie hezitzailearen egitekoari 
eta, bereziki, prestakuntzari. Aparteko garrantzia 
du irakasleek ikasleengan jakin-mina sortzen eta 
areagotzen asmatzeak, hala nola horretarako 
metodologia egokia hautatzeak eta hura trebe-
tasunez baliatzeak. Irakaskuntza eta ikaskuntza 
prozesuan giltzarria da, beraz, irakasleak helburu 
horiek lortzeko prestatzea. 

Ildo bertsutik, ikastetxe eta unibertsitatee-
tan aritzen eta ariko diren irakasleen prestakun-
tza, hasierakoa eta etengabekoa, ere zaindu 
behar da, egungo garaiak eta etorkizun hurbilak 
eskatzen duten ikasle profi-
la lortzeko bidean. Izan ere, 
horretarako behar den be-
rrikuntza metodologikoaren 
eta hura menperatzen duten 
profesional trebeen urritasu-
na sumatzen baita. Bistan da, 
bestalde, ezinbestekoak dire-
la, irakaslearen funtzioari os-
pea eta onespena aitortzeko 
garaian, baliabide metodolo-
gikoak berritzea eta haietan 
trebaturiko profesionalen pre-
sentzia. Hots, profesionaltasu-
na era praktikoan aldarrikatu 
beharra dago.

Azkenik, eta uniber-
tsitatean ari diren irakasleen 
eginkizunari dagokionez, de-
rrigorrezko hezkuntzan egiten 
den ahalegin didaktikoak pare-
ko erantzuna, edo hobea, behar luke unibertsita-
tean, eta, horretarako, bi eremutan indartu behar 
da, kemen berberaz, haien zeregina: ikerkuntzare-
nean, jakina, baina baita goi mailako irakaskuntza-
renean ere.

2.2. LANBIDERAKO HEZKUNTZA

Agerikoa da azken hogei urteotako lanbide 
hezkuntzak egin duen aurrerabidea, eta euskal 
ekonomiaren oinarrian dagoen ekoizpen sistema-
ren zutabeetako bat dela kontuan hartuz, zenbait 
norabidetan indartu behar da. 

Batetik, ekonomiarekiko harreman estua-
goa behar du, bai aurrerapen teknologikoetan, 
baita ekonomia-sisteman behar diren giza balo-
reetan ere. Hots, hezkuntzaren dimentsio orotan. 
Beste batetik, unibertsitateekin batera, egungo 
enpresen garabidea eta indarra irabazten ari di-
ren sektoreen aurreikuspena lagunduko dituzten 
estrategiak eta planteamenduak mamitu behar di-
ra. Hirugarren norabidea, bizitza osorakoa behar 
duen etengabeko prestakuntza da. Eta, azkenik, 
euskararen presentzia ere handitzea albora ezi-
nezko norabidea da.

Norabide horiek jopuntu bateratua izan 
dezaten, lanbide hezkun-
tzak bere curriculum pro-
pioa, berariazkoa, behar du, 
irteerako ikasle profila ondo 
identifikatuko duena, ikaste-
txe eta enpresen arteko lotura 
erraztuko duena, ikastetxea-
ren irakaskuntza-lanari eta 
teknologia -zerbitzuari edukia 
emango diena: azken batean, 
egungo gizarteak eta ekono-
miak eskatzen duten lanbide 
hezkuntza-eredua gorpuztuko 
duena.

Azkenik, bi aipamen ga-
rrantzitsu egin behar da alor 
honetan, gaurko errealitateari 
erreparatuta: lehena, hezkun-
tza-sistemaren malgutasun 
falta; eta bestea, ikastetxeek 
dituzten praktika onak beste 

batzuentzat baliagarri bihurtzeko zailtasuna. Bi 
ezaugarriok, elkarri lotuta, ikastetxeen benetako 
autonomia baten gabeziaren lekukoak dira, eta, 
beraz, hobekuntza-arlo nabariak.

2.3. KOMUNIKAZIORAKO HEZKUNTZA

Hiru esparru bereizi behar dira: hizkuntzak, 
informazio eta komunikazio teknologiak eta zei-
nahi egoeratan behar den komunikazio konpe-
tentzia.

Hizkuntzen esparruari dagokionez, euska-
ra ardatza duen eleaniztasunaren eredua (eus-

Hezkuntzak behar-
beharrezkoa du itun zabal 
iraunkorra. Nolanahi ere, eta 
politikagintzaren eremuan 
hezkuntzaren garrantzia maiz 
aipatzen den arren, hezkuntza 
gehiagotan da borroka 
politikorako gudu-zelaia, 
akordiorako gune baino.



136~7 XXI. MENDEKO HEZKUNTZA: ERRONKAK ETA HELBURUAK. 
J.I. Etxezarreta eta Jorge Giménez.

kara eta gaztelania, Hegoaldean, eta binomio 
ofizialari ingeles eta laugarren –hirugarren hiz-
kuntza baino maila apalagoan– hizkuntzak txer-
tatuta) da, zalantzarik gabe, gauzatu beharrekoa, 
Europako estandarren erreferentzia baliaturik 
(hizkuntza 1 + nazioarteko 2 hizkuntza jakitea, 
gurean, bi hizkuntza + 2). Horretarako, hizkun-
tzak irakasteko metodologia berritzea eta balia-
bide materialak egokitzea lehen-lehen mailako 
premiak dira, eta ezinbestekoa da, era berean, 
ikastetxe bakoitzaren eremu orotan –pedagogi-
koan, instituzionalean eta inguruneko gizartea-
rekiko harremanetan– hizkuntzen trataera jasoko 
duen hizkuntza-proiektua.

Beste hainbeste esan daiteke informazio 
eta komunikazio teknologien esparruari dagokio-
nez ere: hizkuntza-proiektua ezinbestekoa den 
bezalatsu, nahitaezkoa da ikastetxe bakoitzak 
bere IKT proiektua izatea.

Gogoeta sakona eskatzen du, era berean, 
hizkuntzetatik haratago doan komunikaziorako 
konpetentzia garatzeak, komunikazioa ez baita 
mugatzen hizkuntza bat jakitera edo mendera-
tzera, baizik eta testuinguru desberdinetan adie-
razpen doitua erakustera, edo, bestela esanda, 
zeinahi egoeratan arrakastaz murgildu ahal izate-
ko, gaitasun komunikatibo nahikoa izatera.

2.4. ELKARBIZITZARAKO 
HEZKUNTZA

Indarkeria politikoak eka-
rritako bizikidetza-gabezien 
ondorioei buruzko hainbat kon-
ponketa-proposamen helarazi da 
hezkuntza-eremura, azken aldian, 
politikagintzaren esparrutik, eta, 
ñabardurak ñabardura, argi dago 
zein den elkarbizitzarako hezkun-
tzaren helburu nagusia: Euskadin 
galdutako urteak berreskuratzeko 
baliagarria izatea. Era berean, ba-
loreetan oinarritutako hezkuntza 
sustatzea eta giza eskubideen al-
darrikapenaren markoa sendotzea 
ere badira elkarbizitzarako hez-
kuntzaren eginkizun.

Elkarbizitzarako hezkuntza bideratzeko ga-
raian, eskolak eta gizarteak lankide izan behar 
dute, gaia zehar-lerrotzat hartuta. Bestalde, hez-
kuntza formala eta ez formala batera mamitu 
behar dira, eta materiala eta prestakuntza doitu. 
Nolanahi ere, ikastetxearen proiektuan sarbidea 
izan behar du elkarbizitzarako hezkuntzak, ba-
rruko bizikidetzarekin eta gatazkak konpontzeko 
bertako bidearekin batera.

Elkarbizitzari dagokionez, guztiz loturik 
doaz eskolaren eginkizuna eta gizartearen ardu-
ra, ezin baita ikastetxearen esparrura eroan –are 
gutxiago modu behartuan– eztabaida politikoan 
adostasunik lortu ez duen arazoa. Alor honetan 
ere, ikastetxearen autonomia eta elkarte-sena 
(ikasle, profesional eta gurasoek osaturiko el-
kartea baita, azkenean, eskola) dira ikastetxeak 
berak gaia nola jorratu behar duen erabakitzeko 
lanabes nagusiak.

2.5. UNIBERTSITATE-HEZKUNTZA

Euskal unibertsitateek gaurko gizarteak 
eta, honen barruan, enpresa munduak eskatzen 
duten sostengua eskaini beharko lukete, eta ho-
rretarako behar den doikuntzari ekin beharko lio-
kete, luza gabe.

Era berean, unibertsitateek 
izaera prospektiboz jardun behar 
dute, eta inola ere ez gizarte-es-
kaera eta dinamiketatik at baleude 
bezala. Azken batean, ikerketa eta 
etengabeko eta hasierako presta-
kuntza dira unibertsitatearen xede 
eta jarduera nagusiak, beti ere 
XXI. mendeko gizarteak dituen 
beharrizanak kontuan harturik.

Unibertsitatearen eredu 
aproposaz gogoeta egiterakoan, 
curriculum propioa, berariazkoa, 
da garbi ageri den lehen premia, 
eta, horrekin batera, unibertsita-
tearen irteerako ikasle profilaren 
identifikazioa eta unibertsitate eta 
enpresaren arteko lotura erraz-
tea. Izan ere, ezinbestekoa baita 

Unibertsitateek izaera 
prospektiboz jardun 
behar dute, eta inola ere 
ez gizarte-eskaera eta 
dinamiketatik at baleude 
bezala. 



14 7~7 �ERRONKAK ETA HELBURUAK. 
J.I. Etxezarreta eta Jorge Giménez.

unibertsitatearen irakaskuntza-lanari eta ikerkun-
tza-zerbitzuari edukia ematea eta, azken finean, 
egungo gizarteak eta ekonomiak eskatzen duten 
unibertsitate-eredua gorpuztea.

Horren arabera erabaki beharko lirateke, 
besteak beste, unibertsitateetan aritu beharko li-
tzatekeen ikasle kopurua, irakasle eta ikerlarien 
kopuru eta profila, enpresen eta unibertsitatearen 
arteko lankidetza-akordioak eta doktoretza-tesien 
gaiak. Azken helburua, bistan denez, unibertsitate 
irekiago eta zentratuagoa da.

Gogoeta sakon zabala eskatzen duten 
gaiak ateratzen dira, aurrekoez gain, alor honetan 
bidera, eta horietako bakar bat aipatzeagatik, uni-
bertsitateak ebaluatzeko irizpideen –eta, erabat 
loturik baitoa, unibertsitateak sailkatzeko erabil-
tzen den rankingaren– egokitasuna da, akaso, 
lehen-lehenik aztertu beharrekoa.

2.6. ADOSTASUNEZKO HEZKUNTZA

Hezkuntzak behar-beharrezkoa du itun za-
bal iraunkorra. Nolanahi ere, eta politikagintzaren 

eremuan hezkuntzaren garrantzia maiz aipatzen 
den arren, hezkuntza gehiagotan da borroka politi-
korako gudu-zelaia, akordiorako gune baino.

Jokabide kaltegarri hori gainditzeko bidean, 
hiru mailatako akordio-motak bereizi beharko li-
rateke, nagusitasunaren ikuspegitik: euskal hez-
kuntza-sistema propioa antolatzeko eta arautzeko 
akordio-markoari dagokio mailarik gorena; hiz-
kuntza-politika, kultur eraikuntza, elkarbizitza eta 
gisako gakoei buruz –hots, hezkuntza-sistemari 
gutxieneko iraunkortasuna emango dioten ele-
mentu esanguratsuei buruz– ituna lortzeari da-
gokio bigarren maila; eta hirugarrena, berriz, 
egunerokotasuna eta gertutasuna erreferentzia-
tzat hartuta, baliabide ekonomikoak eta materia-
lak adostuko lituzkeen itunak hartzen du.

Hiru akordio mota horiek integratuta legea-
ren araubidea bermatu beharko lukeen ituna litza-
teke, ezbairik gabe, emankorrena, baina, ororen 
gainetik, politikagintzaren eta gizarte-eragileen 
ikuspegitik begiratuta bideragarri eta iraunkorra 
gerta daitekeen akordio politiko eta soziala erdies-
tea da, gaur egun, premiazkoena, akordio ezari 
amaiera ematea baita etorkizunerako bidean urra-
tsik sendoena.

